
        
            
                
            
        

    
	МАГДА САБО

	ТАХИАН ДУУНААР

	“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Зөвхөн эхний өрөөний хоёр цонх гадагшаа, гал тогооны өрөө, өөр нэгэн өрөөний цонх дотогшоо голт борын сөөг тарьсан тэр нь гөлөглөж эхэлсэн хашаа руу харжээ. Нарийхан зурвас газар ургасан хос ялмаа модны доод талын мөчрийн ацаас шургааг бөхөлж, энд хивс гүвдэг ажээ. Цэцгийн мандлын нил цэцэг гандаж, хавар цагийн бусад цэцэгт нарны илч дутжээ. Хүмүүсийн нүднээс жорлонг халхлан байгаа өндөр бус боловч сагсайн ургасан өмхий ховлын бут тэргүүнээ доош бөхийлгөсөн нь яах ч аргагүй, энд ургах болсондоо зовсон мэт ээ. Шөнөдөж ороод саяхан арилсан борооны дусал тосож тавьсан торхонд хааяа унана. Хэрвээ цагаа олж орсон бүлээн борооны дараа нар гарвал орой болохоос өмнө, навч хуруун чинээ урт ургаж амжина. Байшингийн хаалга хаалттай. Дотогш хашаа руу харсан цонх ч бас хаалттай байлаа. Гагцхүү гудамж руу харсан цонхыг ялимгүй онгойлгосон нь цэвэр агаар оруулах гэсэн ажээ.

	Үүр гэгээрч, тун ойрхон, хаа нэгэн газар тахиа дуугарлаа. Тахиа ганцхан удаа дуугарсан нь, дуугүй байгаач, өнөөдөр ням гараг, хэнийг ч сэрээсний хэрэггүй гэж хүн хашхирсан мэт болов.

	Эмгэний орны тэндээс гал тогооны байр шууд харагдана. Гэгээ орсон хойно тэр өрөөний модон хээг харж болохоор ажээ. Гал зуухыг эмгэний нөхөр Шандор хурим хийснийхээ хойтон жил барьжээ. Эхлээд пийшингээ өрж, дараа нь гал тогооны саравчаа барихдаа тун энгийн хээ хуараар чимж, үүдгүй ч болов наад зах нь үзэмжтэй харагдаг гэсэн ажээ. Ямар ч байсан энэ жижигхэн, тохиромжтой гал тогооны байранд салхи дураар зугаалах тул ялаа л салхинд дургүй байлаа. Дотор талыг нь цэгээн цэнхрээр будсан энэ өрөөнд хоол төхөөрнө гэдэг жаргал ажээ.

	Пирош тэдний хашаанд анх орж ирэхдээ «Тэр юү вэ? Жорлон уу?» гэж асуужээ. Шани ч улайж. Хэдийгээр тэд сахил санвааргүй боловч хашааныхаа дунд хүний харцыг эс баясгах, тэгэхдээ бүр үүд хаалга ч үгүй, хүнд хараалгах тийм юм барихааргүй улс. Эмгэн гараараа толгойгоо барина. Нас хөгшрөхөд яасан ч муу унтдаг юм бэ! Хүн залуу цагтаа дэрэн дээр толгойгоо тавиут нойрсож бөх унтана. Аа харин хөгширсөн цагт үнэндээ амархан нойрсох боловч шөнө санаандгүй сэрж, харанхуйг хараад хараад нойр хүрэхгүй болохоор юм бодож эхэлдэг. Олон арван жилийг ардаа хийсэн хүнийг байгаль дэлхий эргэцүүлэн бодож, ахин дурсаж байхаар заяажээ. Ютка ч гэсэн юм үглээд тэр битгий хэл нойрондоо ч ёолж байна. Гэнэт нэгэн юм шалан дээр битүү дуу гарган уналаа.

	Энэ ч ер салдаггүй, унтахдаа хүртэл хажуудаа тавьдаг алиа салбадай нь байх, шал руу л унав бололтой. Ютка балчир хүүхэд атлаа зовуурьтай унтана. Дахиад жаахан унтъя, өнөөдөр бүгд л хэчнээн л бол хэчнээн унтахыг хүсэж байгаа. Гудамж руу харсан өрөөнд эмгэний хүү эхнэртэйгээ унтана. Тэдэнд ч гэсэн босохын хэрэггүй. Өнөөдөр ням гараг.

	Өрөөн дотор аажмаар гэгээ орлоо. Юткагийн царай бас л сайн харагдсангүй. Гэвч түүний хар үс нь цагаан дэрэн дээр ялгаран үзэгдэнэ.

	«Энд бид давчуу л байх нь дээ, ээж ээ» гэж анх энэ байрандаа ирэхдээ Пирош хэлж бүр толгойгоо ч сэгсэрчээ.

	Шандорын амьд байх үед хүүхдүүдтэйгээ долуулаа энэ байшинд сууж бие биедээ тээр болж, шахцалдаж байсангүй гэж бодоод тэгэхэд эмгэн юу ч хэлсэнгүй. Шандор, Шани, эмгэн гурвуул эхний өрөөнд унтаж, дөрвөн охин нь энэ эмгэний өрөөнд хоёр хоёроороо нэг оронд тэврэлдэн унтана. Дөрвөн охин нь түүний залуугийнх шиг цайвар шаргал үстэй, цэнхэр нүдтэй байжээ. Эмгэнд Пирош хар үстэй, цог шиг гялалздаг нүдтэй гэж л таалагддаггүй байсан уу гэхээс биш бэр нь түүнтэй ам мурийж байсангүй.

	Тэднийх долуулаа, бүгдэд нь байр хүрэлцээтэй байсан. Гэтэл одоо харав уу, дөрвөн хүнд байр давчуу байна гэнэ. Пирош тэднийд ирэхдээ авчирсан нүсэр том шүүгээ нь өрөөсөн талыг нь эзэлсэн учир эмгэний хуучин цагийн жижиг шүүгээг тэр дор нь өөр өрөөнд оруулжээ. Ханын том толь, данхар том сандлуудыг нь харахад тасалгаанд, хүмүүс биш, харин аварга хүмүүс суудаг юм уу гэмээр ажээ. Эмгэний бүхий л модон эдлэлийг хоёр дахь өрөөнд оруулав. Өрөө яриангүй давчуухан болсон боловч тэр гомдсон ч үгүй (Эмгэний ганц гомдохгүй байсан зүйл энэ л байлаа) харин хүүгийн ч, бэрийн ч санаанд тохирохгүй эд юмс өөрт нь ойр байг гэж боджээ.

	Шани орон дээр унтахгүй, дандаа эвхдэг сандал дээр унтах дуртай байв. Юткагийн тортой орыг бас л эмгэний өрөөнд тавьжээ. Энд түүнтэй зэрэгцэн Ютка шуухитнан унтана. Хэрвээ Ютка, унтахынхаа өмнө өрөөгөө түгжихгүй бол ээж нь охиноо орой бүр хүйтэн усанд оруулах байсан байх. Ютка яг л түүний дөрвөн хүүхэд шиг өвдөж үхэх л дутжээ. Тэр өөрөө ч гэсэн охидоо хүйтэн усанд орохыг үл зөвшөөрнө. Тэгээд ч тэд шөнө орондоо ормогц бие биеэ бүлээн илчээрээ дулаацуулдаг байсан. Тэд үхэхдээ хоёр хоёроороо эхлээд хоёр нь, дараа нь нөгөө хоёр нь үхжээ. Магадгүй бие биеэ их хайрладаг байснаас хоёр хоёроороо үхсэн байх. Ийм юм болсон байхад бас хүүхдийг хүйтэн усанд оруулах гэнэ шүү. Түүний дараа салхинд цохиулна. Тэгээд эмч дуудна. Эмч яах вэ дээ? Өвчтэй Манцийг үзүүлэхээр өвгөн Крамер эмчийг дуудахад юу ч дуугарсан юмгүй дэмий л амаа ангайж, чүү ай гэж «Одоо би та нарт туслахаасаа өнгөрсөн юм биш үү» гэж билээ. Энэ эмч өөрийн нь мэддэг юмыг би мэддэг юм шиг надаас асуусан. Мөн тэнэг хэрэг шүү. Тэгээд ганц ч охиныг минь эмчилж чадаагүй. Харваас ямар ч эмгүй тэр эмч үхлийн дэргэд юу ч биш.

	Эмч нар Шандорт бас л хугарсан яс чинь эдгэнэ гэж амлаад байсан. Булагдсан хойноо л эдгэнэ байх...

	Эмнэлгийн том цагаан байшин аажмаар тодорч эхэллээ. Тэр авгай энэ байшинг харах бүрийд байшин дотор байгаа Шандор нь модноос ойчсон шиг санагддаг ажээ.

	Нарны анхны туяа цэцгийн хайрцагт тусахдаа үрслэх цэцгийн дээрээс яг тусна. Хүү нь ч, түүний эхнэр нь ч түүнийг юү ч гэж зэмлэж үл чадна. Эмгэн Пирошийг сайнаар угтаж, ганц ч муу үг хэлж байсангүй. Үнэнийг хэлэхэд Шанид бүгдийг ярьж гучин дөрөв хүртлээ эхнэр аваагүй хүн, сүүлдээ бэлэвсэн эхнэртэй сууна гэсэн үг биш. Пирош л суух гэсэн болохоор төрсөн хүүтэйгээ ний нуугүй ярьж болдог юм байгаа биз дээ. Нэг нь нөгөөгөөсөө дээр охид энд тэндгүй л байв. Ирмааг ч болов хар даа. Зарим өдөр олон удаа гүйж ирж, «мухлагт сайн саван иржээ, танд авчраад өгөх үү» ч гэж хашхирдаг байлаа. Сүүнд ч нэлээд гүйлээ. Би түүнийг манцуйтай байхаас нь мэднэ ээ. Шанид зөвхөн гуч дөхсөн, охин нь арав хүрч яваа энэ хөгшин Пирош л хэрэгтэй байжээ.

	Эмгэн юү ч хэлсэнгүй. Тэр битгий хэл хүүгийнхээ ая занг эвдэхгүйн тулд Пирошийг ирэхэд амттай жигнэмэг барьжээ. «Хашаан дотор газар маань шимтэй сайн, охин минь цэцэг тарина биз» гэж бэртэйгээ эелдгээр ярьжээ. Хариуд нь Пирош далаа хавчаад цээнэ цэцэглэж байсан цэцгийн хайрцгийг ч харсангүй, харин ээж дандаа л сайхан тарьдаг байсан гэж хариулжээ. Тэр ямар ч юманд гэм зэмгүй залуу хосод том өрөөгөө өгч, эцгээ яг дуурайсан Юткаг дуртайяа асрав. Хөөрхий Рац хоёр жилийн өмнө үхсэн байжээ. Тэдний байшинд Пирошийн авчирсан ганц сайн юм нь томоотой сайн хүүхэд - Ютка ажээ. Тэрээр сайн ухаараагүй боловч залуу гэр бүлийг ойлгож мэднэ. Охин өөртэй нь хамт байвал залуусын өрөөнд эргэлдээд юугаа хийх билээ.

	Нүглээ наманчилж байсан өвгөн лам амьд байж. Тэр лам бурхны номын нууцыг зөрчиж зүрхэлсэн бол эмгэн ойр орчныхныгоо хилэгнэж нүгэл хэзээ ч хийж байгаагүйгээ хэлэх сэн. Хэдийгээр айлын Гера авгай эмгэнийг нэг бус удаа шороогоор булж, нагац эгч Ката нь ам мэдэн харааж байсан боловч амьдралдаа хэзээ ч ойр орчмынхныгоо зүхэж байсангүй. Дураараа чалчиж л байг, тэдэнтэй ойртохын ч хэрэг алга гэж боддог байжээ.

	Эмгэн толгой дороо дэрээ хийж, гүнээ санаа алдлаа. Гэвч өнгөрөгч бямба гарагт эмгэний нүглээ наманчилсан залуу лам Пирошийг үзэн ядаж байгаа харагджээ!

	«Өрөвдмөөр амьтан сургуулиас тарж ирмэгцээ бүх өрөөгөөр хэсэж, байх газраа олж ядах юм. Хичээл хийхээр сууж, даалгавраа бүгдийг хийгээд дахиад л яахаа мэдэхгүй юм. Ээж нь үдэш орой болтол дэлгүүрт алга болчихно. Шани ажлаасаа бас л орой ирнэ. Заримдаа тэдний ирэхийг хүлээж чадалгүй хүүхэд унтаж орхино. Хэрвээ эмгэн л ярихгүй бол жаал охин цор ганцаараа юм шиг л бүтэн өдрөөр юу ч үл дуугарна. Харин сайн охин шүү дээ. Хоол хийж чадна, сүүдэр шиг өөрийг нь үргэлж дагана. Юткатай ярьж ч болно. Нэг үгээр хэлэхэд ухаантай охин. Эх нь одоо түүнийгээ их хайхрахгүй болжээ. Намар хүүхдээ гарахаар Юткаг бүр ч тоохгүй болно. Шани дагавар хүүхдийг хайрлаж байна гэх боловч эхнэрээ хараагүй цагт цохиод авна. Энэ хүүхэд муу юм, юу хийсэн байх бил ээ?»

	Охин юм харахдаа муу болж, харин тайган нохойнх шиг сонсгол нь сайн байлаа.

	Байр жижиг, эндхийн район ч муу гэртээ усанд орох газар байхгүй, хүүхэд төрмөгц бүр ч давчуу болно гэж нөхөртөө Пирошийн шивгэнэхийг тэр охин гал тогооны өрөөнөөс дуулжээ.

	Шани эхнэрийнхээ үгийг тайван сонсож, эсэргүүцэх ч үгүй байв. Шани энд, энэ өрөөнд, яг энэ орон дээр төржээ. Шани мяраатай, эрүүндээ хонхорхойтой хүүхэд байсан аж. Дөрвөн охины дараа хүү төрөхөд нөхөртэйгөө хоёул баярлаж байлаа. Энд, энэ байшинд нөхөр нь түүнийг авчирч, эндээс нөхрөө сүүлчийн замд гаргасан. Эндээс явах гэж үү? Энэ байшингаа зарах гэж үү? Яалаа гэж тэр бил ээ?

	Эх хүн хүүхэд төрүүлж, түүнийгээ өсгөж торниулдаг. Тэгэхэд тэр нь өсөхдөө шал өөр нүдтэй, өөр дуутай, өөр шүдтэй, өөр хүн болно.

	Эхлээд хоёр хүүхэн гал тогооны жижигхэн өрөөнд шахцалдана гэж айж байлаа. Гэтэл Пирош тэнд бараг үл үзэгдэнэ. Залуус ажил дээрээ хооллож, Ютка өөртэй нь хооллоно. Үдэш Пирош ирэхдээ орой идэх бэлэн юм авчрах тул ердөө л халаах хэрэгтэй болно. Нэг ч удаа Пирошийн гурил зуурч байхыг харсангүй. Шани юу ч өгсөн идэж, тэсэж өнгөрөөнө. Үнэндээ тэр түүнийг ингэж өсгөөгүй шүү дээ. Нэгэн удаа баяраар эмгэн тэднийг өрөвдөж сайхан хоол (идэш уушаа дэлгүүрээс авч) бэлджээ. Залуус хооллож «баярлалаа» гэж хэлсний дараа, Пирош ширээний цаанаас босохдоо дараа бүү ингээрэй, ажил их орох юм. Ямар ч хэрэг алга гэжээ. Хэрэг алга гэнэ ээ? Тэгвэл хэрэг нь юундаа байж таарах вэ? Пирош ердөө хоол хийж сураагүй бололтой гэж боджээ.

	«Төв рүү ойртож нүүе, хэрвээ бүтэхгүй бол кино театр, цэцэрлэгт хүрээлэнтэй сууц нь бүхий л хангамжтай өөр шинэ районд нүүе» гэж Пирош саналаа.

	Үүнийг сонсмогц эмгэн даруй хашаанд гарч, модны нахиа ч гөлөглөөгүй хүйтэнд жихүүн салхи нүүрийг нь хайрах боловч толгой боох алчуураа мартсанаа эс анзааран хашаагаа тойрчээ. Эндхийн бут бүрийг, ханын тоосго бүрийг, ногооны газар дахь ургамлыг нэг нэггүй эмгэн танина. Жилийн жилд өөрийнхөө гараар хашаагаа цайлган буддаг байлаа. Худгийн ус нь ч амттай, тэр ч битгий хэл эмгэн худгаа зүүдэлдэг байв. Эндээс нүүх гэж үү? Хаашаа? Эмнэлэг дэргэд, байшингийн нь орой наранд зэсээр хийсэн юм шиг гялалзаж байна. Шандор энэ эмнэлгийг барьж дуусгахыг нь үзэх хувьгүй байжээ, дуусахыг нь үзэх гэж хэчнээн хүсэж байлаа. Тэр минь энд ажиллаж байсан шигээ хэзээ ч тийм дуртай ажиллаж байгаагүй. Залуус нүүнэ гэж л байгаа бол нүүж л байг. Харин би явахгүй. Шани төрсөн гэрээсээ явах хөөрхийлөлтэй санагдахгүй бол явж л байг. Эднээс бусад залуу гэр бүл, өөрийн талын хөгшинтэйгөө байх дуртай, ажилд нь ч туслах дуртай байдаг юм билээ. Пирошкад юу ч хэрэггүй. Охиноо надтай орхиосой, үнэндээ удахгүй өөрөөс нь Шанийн хүүхэд төрнө шүү дээ. Гэвч тэр орхино гэж үү дээ? Юткаг хамт аваад явна. Охид маань ч бүгдээрээ, нөхөр маань мөн үхсэн. Пирош гэртээ хоол хийдэггүй Шани хурц өнгөтэй, дөрвөлжин хээтэй цамц өмсөж, өөрийнх нь оёсон цагаан цамцнууд шүүгээнд хэвтсээр шарлажээ. Хүү нь ярихдаа хурц өнгөтэй цамц толбо болох нь амархан гэнэ. Тэднийг эхнэр, нөхөр хоёр гэж хэлэхийн аргагүй аж ахуйгаар ер оролцохгүй, тэгээд ч Пирош үргэлж бэлэн юм авдаг болохоор махтай хуймаг ч хийж чадахгүй байх нь арга ч үгүй юм даа. Өглөө өрөөгөө хагас хугас шүүрдмэгц ажилдаа яаран одно. Бэрдээ юу ч гэж зөвлөсөн нэмэргүй, зөвхөн инээмсэглээд толгойгоо сэгсэрч, өөрийнхөөрөө л хийвэл түргэн байдаг гээд хэлснийг нь үл ойшооно. Нүүвэл нүүж л байг.

	Нарны гэрэл орны хөлд тусах үед эмгэн ядарсандаа нүдээ анилаа.

	Их юм бодсоноос толгой нь эргэж байснаа гэнэт өөрийгөө хэнд ч хэрэггүй болжээ гэдгээ ухаарангуут залуу үеийн зан аашийг нь, нас нөгчсөн охидыг нь, нөхрийг нь ч мэдэх энэ байшин, хормогчоос өнхрөн унах алим шиг аажмаар нэгэн зүг одож байгаа юм шиг санагджээ.

	Өрөөн дэх үүрийн үнэгэн харанхуй арилж, нүсэр шүүгээ, түүн дээрх улаан бөөртэй алимуудыг харж болох байлаа. «Дахиад л энд жимс оруулж» гэж Пирош дургүйцэн бодлоо. Өчигдөр ажлынхаа дараа гэртээ орж амжаагүй байтал яриангүй дахиад л «Ямар нэгэн юм ажиглах хэрэгтэй» болсноо ойлгожээ. Тэдний өрөөний хаалганы дэргэд хадам эх нь сэмхэн хөхөрч, нүдээ ирмэчиж байжээ. «Охин минь манайд байгаа шиг ийм алим хэнийд ч байхгүй. Энэ сүүлчийнх нь. Чи үзээрэй. Өрөө ямар үнэртэй болно гээч. Үнэндээ манай зоорь ч сайхан байгаа биз? Одоо чи дуртай цагтаа алим авч иднэ биз?» гэжээ. Эмгэн түүнийг харж инээмсэглэн, толгойгоо сэгсрэхэд, одоохон өрөөнөөс хурдан зайлахгүй бол эмгэнийг аваад шидчихээр уур нь их хүрч байгааг өөрөө мэдэрчээ.

	Шүүгээн дээр, зөөлөн сандал дээр гоёл болгож алим тавихдаа хадам маань юутай зүйрлэмээр байсан бол. Хэрвээ пүрш нь эвдрэх юм бол мастерыг дуудах болно. Нөхөртэйгөө хоёул лийрээ идэж дуусаагүй байтал хадам эх нь энэ алимуудыг авчирч үнэртүүлэхийг хүсэж дээ. Алимыг нь өрөөнөөс гаргах гээд үз л дээ. Тэгвэл эмгэн түүнийг өөдгүй амьтан гээд бэрийнхээ аашийг яагаад ч тааруулахгүй нь гэж үглэнэ.

	Шөнийн нөмөрсөн хөнжил гулсан унахад Пирош нөхрөө хучлаа. Алим нь түүний сэтгэлд дандаа л өнгөрснийг эргэж сэргээнэ. Тууз шиг хөврөх замаар хөвөөлсөн уулын бэл, тэрнээс цааш жимсний их цэцэрлэг тэдний өрөөний цонхоор харагдана. «За жижигхэн эзэгтэй минь явах юм уу, үгүй юм уу?» гэж Пирошийг мөрөндөө сагс эгэлдэргэлдэн байхад Теруш хэлдэг байжээ. Охины булбарай биед мөрөвч шигдэн өвтгөнө. «Хурдан, хурдан» гэж хойд эх нь хашхична.

	Алимаа ууланд аваачаад сайн муугаар нь ялган өрнө. Гэртээ зөвхөн модны ёроолд ургадаг жимсгэнэ идэхийг зөвшөөрдөг ажээ. Пирошийг цэцэрлэгээс буцаж ирэхэд эцэг нь гадаа, үсчний газрынхаа үүдэнд зогсож байдаг байв. Түүний толгойн дээхэн үсчний газрынх нь тэмдэг олон жижиг зэс салхинд үл мэдэг жингэнэж байдаг сан.

	Нэгэн удаа хэд хэдэн алим түг түгхийн унажээ. Нэг алимыг эцэг нь бушуухан авч хазсанаа өтгөн хар сахлаа урамтай гэгч нь илээд уулын зүг харж байснаа «энэ жил жимс их авна» гэж хэлжээ. Тэгээд Шипош үсээ засуулахаар ирсэн багштай мэнд амраа мэдэлцээд алчуураа шаламгайлан сэгсрэв. «Жижигхэн эзэгтэй минь, хаана ингэж удаа вэ?» гэх Терушийн дуу дахин сонстоно. Тэр үед алимаа шүүгээнд хоёр эгнүүлэн өрсөн байна. Галын өрөөнд цэвэр сав суулга гялалзаж, Теруш амандаа дуу аялна. Аав, багшийн үсийг засах зуураа уулын зүг байн байн зааж ярина. Хөдлөхөөсөө болгоомжилсон эрхэм Шипош нүднийхээ булангаар харна. «Тэр цэцэрлэг чинь бидний бүхэл амьдралын хөдөлмөр байгаа юм, эрхэм ээ» гэж өвөг эцгээсээ уламжлан авсныгаа ярихыг сонсоход сонин. Үнэн, түүний өвөг эцгийн хөдөлмөр болохоос ямар өөрийнх нь юм биш. Гэвч аав заримдаа дэгсдүүлж ярих дуртай билээ. Хааяа нэг, үсчний газраа хаасны дараа аав өрөөндөө лимбэ үлээнэ. Теруш гал тогооны өрөөний үүдэнд зогсон хөшиг татах зуур сэмхэн өрөө рүү нь шагайна.

	Эцэг маань нас барахдаа цэцэрлэгийн тухай л ярьсан болохоос биш өөр юу ч, тэр ч байтугай үсчний газраа ч дурсаагүй. Теруш уйлан хайлж харагдах гэсэндээ биш, харин үнэн голоосоо уйлж байлаа. Түүний цулцгар хацар дээгүүр нь нулимс горхи шиг урсаж, тамир нь сульдсан гарыг чанга атган уйлна. Аав тэгэхэд эхнэрээ ч, эмч Крамерыг ч, ламыг ч, намайг ч юманд бодсон шинжгүй цэцэрлэгийн зүг харж, хорин жилийн өмнө нас нөгчсөн өвөг эцэгтэйгээ байвангийн тухай марган дэмийрч байсан удаатай. Теруш миний эцэгтэй гурван жил ханилан суухдаа ээжээс минь хамаагүй илүү асарч байсан. Ээж минь хаана байгаа бол? Амьд болов уу? Сүүлчийн удаа би түүнийгээ цэцэрлэгт гүйлс таслан авч байхыг харж билээ. «Энэ модыг бид зарсан юм» гэж аав дургүйцсэн янзаар хэлж байсан. Бүтэн сайн өдөр салхитай байлаа. Ээж дахин нэг ширхэг гүйлс таслан авч амандаа хийгээд тун түргэн эргэсэнд банзал нь салхинд дэвэгдэн пөмбийж билээ. Ээж минь аавд юу ч хэлсэнгүй гараараа дохисхийлгээд яваад өгсөн. Аав ээжийг гэрээс хөөж явуулах үед Теруш хашаанд галуу хооллож байсан. Зугтаж байгаа ээжийн хойноос том тонгорог барин элдэж яваа аавыг хараад Теруш хормойлж байсан эрдэнэ шишээ алдаж байсан удаатай. Айсандаа болоод Пирошийн хамраас цус асгарч, түүнийгээ ч анзаарсангүй, арчих алчуур ч байсангүй, дөнгөж сая ээж нь гүйн гарсан жижиг хаалганаас нүдээ салгалгүй ширтэн зогсож байлаа. Тэгэхэд Теруш нүүр лүүгээ унжсан үсээ гарынхаа араар хойш илж, аяархнаар «Бурхан өршөө! Бурхан өршөө!» гэж дахин дахин хэлж байсан. Тэр оройноос эхлэн Теруш ээжийнх нь орон дээр унтжээ. Эцэгтэй хамт тэднийг унтахаар хэвтэхэд Пирош унтаагүй байв. Эцэг нь өрөөний дунд ганц дан цамц, дотуур өмдтэй зогсоно. Дараа нь Терушийг дуудахад, айгаад салганасан гараараа хормогчоо тайлж «Бурхан өршөөг» гэж шивнэн өрөөнд оржээ.

	Алим. Алимын шүүс. Алимын чанамал. Алимтай зөөлөн талх. «Жижигхэн эзэгтэй минь чи хаана байна?» Пирошийн толгойд элдэв замбараагүй бодол ээлж дараалан орж ирнэ. Теруш аавтайгаа хамт байх тусам, царайд нь баяр жавхлан гэрэлтэнэ. Аав ч жаргалтай байлаа. Нэгэн удаа эцэг нь охиноосоо «Сургуульд орж ном үзэх үү?» гэж ёжтой инээмсэглэн асууж, гэдсээ цүдийлгэсээр орж ирснээ, ер нь сургууль чамд ямар хэрэгтэй байдаг юм бэ? гээд гараас нь сурах бичгийг авч, охиныг элэглэн номыг дээш шиджээ. Ном агаарт гурвантаа эргэлдсэнээ ширээн дээр унажээ. «Би хөгширмөгц сурагчтай болно. Чиний санаанд таарвал чи сууна биз, та нарт үсчний газраа өгнө. Тэр үед чи нөхөртөө саван хөөсрүүлж тэр чинь хүмүүсийн сахал хусах болно» гэхэд «Үгүй» гэж Теруш түүний яриаг тасалж, чанга инээн «Үсчний газар ажиллуулах гэж үү? Арай л үгүй баймаар сан! Энэ чинь манай жижигхэн эзэгтэй шүү дээ!» гэжээ. Гудамжаар жагссан цэрэг явж өнгөрөв. Эцэг тэднийг харснаа нусаа татан, «хөгширсөн хойно бас сайхан юм ч байх юм. Наад зах нь цэрэгт татагддаггүй юм даа» гэв. Пирошийг дөрөвдүгээр ангид сурч байхад нэгэн өдөр Биро багш нь ирж охиноо сургуульд нь явуулахгүй яагаа вэ, тоогүй гэжээ. Эцэг нь багшийг суу ч гэж хэлсэнгүй. Теруш тэр дороо баяртай гэгч нь «Тэр чинь манайд хоол хийж, хог новш цэвэрлэж, цэцэрлэг арчилдаг юм. Түүнд юу мэдэх, юу хийх хэрэгтэйг харж байна уу» гээд гонгинон инээжээ. Эцгийг нас нөгчсөний дараа дэрэн дороос нь том шар алим гарчээ.

	Хуримын дараа анх удаа Пирош хадмынхаа босгыг алхахад эмгэн талхан дээр хутгаар загалмай зурж, булангаас нь зүсээд бэрдээ өгчээ. Энэ бол тмина нутгийн том ширхэгтэй хар будаагаар барьсан сайхан талх байлаа. Хадам эх нь түүнээс «чи одоо өөрөө барьж байх уу?» гэж асуухад яаран «Ээж ээ, та өөрөө бариарай» гэж зах талхнаас жаахан эмтлэн авч чүү чай залгингуутаа хариулжээ. Хар будааны үр Терушийн хар нүд шиг гялалзана. Өглөө болгон үүр гэгээрч байхад «жижигхэн эзэгтэй унтаж байна уу? Талхны хөрөнгө хутгах цаг боллоо» гэж Теруш сэрээдэг байжээ. Гадаа гудамжинд хав харанхуй байхад хоёр жилийн дараа эцгийнх нь орыг эзэлсэн, Терушийн шинэ нөхөр Дюла авга бөх нойроор нойрсоно.

	«Ээ чааваас аа! Сонин маань хаа орчхов?» гэж үйлчлүүлэхээр орж ирэх анхны хүнээс асууна. Энэ үед Пирош дэгдээхэй зумлаж, Теруш саванд байгаа юмыг бүлнэ, хутгана. Пирошоос сонин бас хулсан жаазанд бөхөлсөн сэтгүүлүүдээ үргэлж нууж байдаг болохоор тэр охин үдшийн цагаар ч үзэж сонирхох аргагүй байлаа.

	Тэд хэчнээн ихийг иднэ гээч! Ямар ч үед иднэ. «Танай гал тогооны чинь өрөөнөөс яасан сайхан үнэр ханхалж байх юм бэ?» гэж хүмүүс асуухад авга нь «Энийг чинь манай охин бэлдэж байгаа юм» гэж бардам урамтай хариулна. Охин пийшингийн дэргэд, хийж байгаа хоолны уур манан дунд сургуулийн сурах бичигт байдаг Унгарын уран зохиолчийн нэгэн шүлгийг амандаа:

	 

	Цонхны шилэнд угалзлан тогтсон 

	Цан хүүрэг шиг уран гоё

	Цасан цагаан өнгөлөг цэцгийг 

	Цаглашгүй сайхан нэхэцгээе

	 

	гэж дүнгэр дүнгэр уншина.

	«Чи наад сонинуудаа орхи» гэж Теруш гараараа дохиж «эцгийгээ бүү уурлуул. Явж торойгоо хоолло» Дараа нь оройн хоолонд дэгдээхэйн мах татаж бэлтгэнэ. Гэрийн шал нь үргэлж л цэмцгэр гялалзаж байдаг нь бас л охины ач билээ. Дараа нь охин дэгдээхэйн мах чанаж дараагаар нь жижиглэн татна.

	Угаасан шалаа хурдан хатаахын тулд гал тогооны өрөөний үүдийг байдгаар нь дэлгэжээ. Нарны гэрэл шалыг хурц сайхан гийгүүлнэ. Гэнэт шалан дээр хүний сүүдэр туссан нь цахилгаан тоолуурыг тодорхойлохоор ирсэн Рацын сүүдэр ажээ. Теруш мөнгөө авчрахаар явахад, устай хувингийн дэргэд өвдгөөрөө суусан охин нүцгэн хөлөө нуухаар банзлын заханд хавчуулсан хормойгоо буулгав.

	Анх удаа Рац гэрт нь хүргэж өгч явахдаа «Танайд ном бий юү» гэж асуужээ. Тэр үед Теруш, Дюла авга хоёр нь модны хооронд олс татаад тохсон салхинд дэрвэх шинэхэн угаасан том, жижиг алчуурын дор юм ярилцан зогсохдоо «Бий» «Хаанаас байхгүй байх билээ» гэж үргэлж ханиалгаж байдаг эцэнхий залуу Рац-д хариулжээ. Пирош хүнтэй сууж, тэднийд ирээд элдэв новшны дундаас олсон есхөн ширхэг ном нь дандаа аллага таллагын тухай өгүүлсэн байжээ. Рацад шүлэгтэй ном байсангүй. Пирош номын тоосыг арчиж, бага зэрэг уншиж эхлэх гэтэл нь Рац гал тогооныхоо өрөөнд шагайв. Тослог бүхэнд шунаж байдаг Терушээс (хойд эх нь аарцтай зөөлөн талхыг өндгөөр бүрж, цахилгаан зуухаа залгаж байгаа нь түүний нүдэнд дахин үзэгдэнэ) хурдан салж, өөрөөс нь цаг үргэлж сониноо нууж байдаг Дюла авгаас холдох, гэрээсээ гарахын тулд Рацтай суусан ажээ.

	 

	Цонхны шилэнд угалзлан тогтсон

	Цан хүүрэг шиг уран гоё

	 

	Рац гутлаа тайлж, судас нь бүдүүрсэн хөлөө төмпөнтэй усанд дүрэх зуур «хайрт минь зөөхий, самартай амтлаг боов л идмээр байна» гэж ярина. Хэчнээн худалч, хуурамч юм бэ? Авсанд орсон цагтаа ч гэсэн тэгж зовж байгаасай! Хуурамч юм. Тэр Пирошийг хайрласангүй, харин өөрт нь зориулж барьсан зөөхийтэй элдэв зөөлөн талханд нь дуртай байжээ. Есхөн номтой атлаа гурван зуун номтой гэж худлаа ярьсан. «Түүнийгээ сайн хооллож бай. Танай нөхрийн чинь уушги муу байна, тун цэвэр байлгаарай. Хүүхдэдээ тусад нь хоол бэлтгэж өгч бай. Сав суулгаа сайн угаа!» гэж түүнд доктор Крамер анхааруулан захижээ.

	«Залуу эзэгтэй юу хийж байна» гэж аахилсан Теруш өвчтөнийг эргэж яваагаа хэлжээ. Тэр ирэхдээ нэг хоолны жор авчирсан байлаа. Хөршөө өөрийн хийсэн зүйлээр дайлахад «Эрхэм минь чиний гар чинь алт шиг юм» гэж магтжээ.

	Оршуулгын үед Рацын авсыг нүхэнд хийх зуур Пирошийн толгойд гэнэт нөгөө ертөнцөд хоол иддэггүй нь яасан сайн юм бэ? Хэрвээ иддэг байсан бол Рац хамаг бурхан тэнгэрийг зовоох байж гэсэн бодол толгойд нь зурсхийн оржээ. Тэр ямар хүн байсан юм бэ? Пирош өөрөө ч мэдэж байсангүй. Одоо ч мэдэх юм алга. Рацыг мартахыг хэчнээн хүснэм. Нэгэн удаа тэр араас нь дөхөж ирээд хүзүү рүү нь тоглон үлээж, үнсэхэд нь Пирош эргэн харж үнсүүлэхээр уруулаа өгөхөд нь: «хайрт минь надад ямар нэг амттайхан юм бариач» гэжээ. Нөхрийгөө оршуулсны дараа тэр зөвхөн охиндоо л хоол хийж, өөрөө өндөг чанаж, кофе уугаад цаддаг байв. Хэрвээ үхсэн хүн эргэн амилж түүнтэй нөгөө ертөнцөд дахин дайралдаж болдог сон бол Пирош ямар ч байлаа гэсэн Рацтай дахин учрах дургүй байлаа. Тэднийх есхөн номтой, тэр эхнэртээ хоолны мөнгөнөөс гадна юу ч өгдөггүй байлаа.

	Рацын хашаанд ургаж байсан алимын модыг хорхой идчихсэн байв.

	Нэгэн өдөр Теруш наалдамхай тос авчирч модны угаар түрхсэн боловч удалгүй мод шуурганд унаж, тосны хэрэг ч гарсангүй. Шуурга ямар байсан гэж санана. Цоожлоогүй байсан үүдийг салхи углуургаар нь ховх татан унагав. Цахилгаан цахилж, аянга нүргэлэхэд Ютка айн чарлаж билээ. Чихэр ихдэх өвчнөөс болж, хоёр жилийн өмнө Теруш үхээгүй сэн бол над руу: «Хаалгыг углуургад нь оруулж хий! Сайн эзэгтэй үүнийг чаддаг л байх ёстой» гэж хашхирах байсан. Яагаад тэр вэ? Тэр байшингийнхаа өмнө салхинд унасан хаалгаа харж, гараараа барьж үзэн, юунаас эхлэхээ ч мэдэхгүй, түүнд багаж ч байсангүй. Гэнэт түүний ар талд ирж зогссон хүн хэн болохыг тэр өөрөө харж чадсан ч үгүй. Танихгүй хүн хаалгыг амархан өргөж, агшин зуур хаалга нь хийгдсэн байв.

	Пирош хажуу тийшээ эргэж, Шанийн үсийг илбэлээ. Энэ өтгөн шаргал үс анх Шанийг харснаас хойш сэтгэлд нь хоногшин үлджээ.

	Тэр түүний өмнө ажлаасаа харьж яваа ядарч, шохой болсон хувцастай зогсож байжээ. Түүний инээхэд яралзсан шүд нь ч бас инээх шиг Пирошид санагджээ. «Хэрвээ би байранд нь оруулбал юу өгөх юм бэ» гэж тэр хошигнон асуужээ. Пирош ширүүвтэр харсан боловч бас инээжээ. Ютка танихгүй ахыг хараад хашаан дотуур гайхан ирж явжээ. Шани Юткаг харангуутаа «Чи яасан сүрхий хар үстэй юм бэ?» гээд дуу алдав. Тэр үед Пирош дахиад л баргар болж: хар үстэй охин минь яриангүй эцэгтэй тун адилхан юм даа гэж боджээ.

	Удахгүй төрөх хүүхэд нь Шани шиг шаргал үстэй, цэнхэр нүдтэй байх болно. Шани кино үзэх дуртай, ихэвчлэн гуанзанд хооллоно. Эрүүл чийрэг түүний инээх нь гурван байшингийн цаанаас сонстоно. Анх удаа түүнийг ажлаа тараад орж ирэхэд нь (Пирош тэр үед дэлгүүрт ажиллаж, ажилгүйгээр Ютка тэр хоёр амьдрах аргагүй байлаа) хоол хийж өгөх үү гэж асуужээ. Шани гайхан харж, толгойгоо сэгсэрчээ. «Өдөржин ажиллаад ядраагүй байна уу?» гэж асуухад нь зориуд өмсдөг чанга уяатай намхан өсгийтэй ботинктой байгаа боловч Пирош их ядарснаа сая ухаарчээ. Бүхэл өдөржингөө хэрхэн шогшиж байсныг нь зөвхөн хөл нь л мэднэ. Шани түүнийг гараас нь хөтлөн дагуулж хоол идэхээр гуанзанд очлоо. Пирош амьдралдаа нэг ч удаа тэр оройнх шиг сэтгэл тавлаг хооллож байгаагүй ажээ.

	Тэр эхийгээ зүүдэлсэн юм шиг л сайн санагалзахгүй байв. Эцгээ хааяа нэг бодно. Түүний толботой улаавтар царай, самар хагалан үргэлж зажилж байдгийг нь санахын тулд ердөө л нүдээ анихад харагдана. Теруш, Пирошийн боддогоор бол хэдийгээр дандаа инээж байдаг ч гэсэн аймаар, муухай зүүдэнд нь л дайралдана.

	«Жижигхэн эзэгтэй минь чи хаана байна?» гэж Теруш хашхирна. Сүүдгэнэсэн Терушийн хойноос исгэсэн гурил хийдэг сав хийсэх нь эм тахианы хойноос дэгдээхэйнүүд нь дагалдан гүйх мэт. Дюла авга санаанд бас л үл орж ирнэ. Түүний тухай зөвхөн нэг удаа санахад л Пирошийн чихэнд:

	«Таны хүлцэнгүй зарц чинь байна? Пирош» «Театральная жизнь» хаана байна? «Чи түүнийг дахиад л хаана аваачаад тавьчихав?» гэж хэлэх дуу нь сонстоно. Гэвч хамгийн балай зүүд нь Рац, түүний есөн ном, түүний үргэлжийн ханиалга, худал хэлэхийг сэргээн санагдуулсан зүүд байлаа. Рац хэзээ ч байгаагүй, түүнтэй хэзээ ч тааралдаагүй, түүнтэй хэзээ ч суугаагүй байж болох сон бол үүний тулд Пирош амьдралынхаа тал хувийг өгөхөөс ч буцахгүй байлаа. Түүнтэй суусан нь түүний есөн ном, «жижигхэн эзэгтэй минь чи хаана байна» гэж дахиж хэнээс ч сонсохгүйд итгэснээс болсон ажээ.

	Дэлгүүрт ажиллах нь түүнд аятайхан санагдаж, цалин ч сайн авч байв. Ядарсан цагтаа гэртээ харихад минь Шани хүлээж байгаа гэж бодоход сэтгэл нь сэргэж, нар гийгүүлэх мэт хөнгөн болно. Шанийг ажлынхаа дараа түүний хойноос нь очоод хамт гэртээ харьж, эсхүл Шани түүнийгээ цонхны дэргэд хүлээж байдаг ажээ. Тэгээд кино үзэх билет өгнө. Юу ч өгсөн, хадаас ч залги гэвэл Пирош залгиж орхихоор ажээ. Өөрт нь дандаа л ямар нэг юм бэлэглэнэ. Сав л хийвэл ном авчирна. «Алтан хүн» романд ч юм уу, эсхүл «Осада Бестерце өөр ямар нэг ном авчирна. Унш, тэнэг минь» гэхэд түүний «тэнэг» гэх нь «миний хонгор минь» гэсэнтэй адил сонстоно.

	Эндээс л хурдан нүүх сэн! Галын өрөөнд хадам эхийн хайруул сав суулга эгнэн өрсөн нь жагсаалын цэрэг шиг харагдана. Хадам эх талх зүсэнгээ «Талхны газар гэрийн талх шиг сайхан барьж чадна гэж үү?» Жинхэнэ талх бол гэрийн л талх даа гэж бодно. Хадам эх нь Шанийг том шүүгээний дээд талаар савхин хашлага хадаж, хаалга онгойлгох үед олон алим өнхөрч унагахгүйн тулд захаар нь ном ив гэж хэлсэн байлаа. 

	Эндээс л нүүх юм сан. Нүүе!

	Пирош нулимсаа барихын тулд нүдээ хуруугаараа дарж үзнэ. Алимаас илүү хэцүү санагддаг байсан ч хөөрхий муу Юткад цаг үргэлж санаа тавьж байх ёстой Пирош эндээс яахин нүүж чадах билээ. Хэдийгээр Юткагийн үсийг хамгийн сүүлийн үеийн маягаар тайрч янзлавч охин минь гэж энхрийлж харахад хэцүү. Охиноо харах бүрийд Рацыг санаж, Юткагийн араас, тээр цаанаас: «Хайрт минь идэх юм өгөөч» гэсэн түүний дууг сонсоно. Юткад гүйцэгдэхээргүй тэд хаашаа зугтаах юм бэ?

	Үнэндээ ч Ютка ч биш үнэнхүү Рац л байгаа юм. Рац намайг нөгөө ертөнцөд ч гэсэн яагаад ч өөрөөсөө холдуулахгүй гэж бодно.

	 

	 

	«Унтахгүй л байна. Намайг нойрссон гэж санаад элдвийг бодож гарлаа» гэсэн санаа Шанийн толгойд зурсхийн оров. Гэгээ оронгуут цагны сэрүүлэг адил өөрийнх нь хувийн бодол дуу гаргадаг юм шиг нүд нь аяндаа нээгдэж, санамсаргүй сэрдэг боллоо. Сонин юм, эхнэр маань хөдөлгөөнгүй, яг ингээд хэвтэж байхдаа юу бодож байдаг бол. Толгойд нь одоо ямар бодол ор оо бол?

	Тэр Пирош шиг ийм дуу цөөнтэй эмэгтэйг ер үзсэнгүй. Төрөлхийн дуугүй юм шиг, асуухын ч аргагүй, инээвэл ам салаад явчихна гэж айсан мэт хааяа үл мэдэг инээмсэглэнэ. Эхнэр тэр хоёр нэгэн бүтэн цогцос мэт, Пирошийн сэрсэн цагт хамт сэрж, нойрсож эхлэхэд нойр нь хүрч унтана. Пирошийг цааш эргэж хэвтэхэд тэд бие биедээ нуруугаараа улам чангаар шахцалдан хэвтэнэ. Эхнэрийнхээ тайван амьсгааг сонсохдоо хар дарсан зүүд нь арилж, амгалан боллоо гэж тэр бодож дахин тайвнаар нойрсоно. Толгойгоо хөнгөхөн шиг эргүүлэх л юм бол Пирош цочисхийж, өөрийг нь харснаа цонх руу ширтэнэ. Дутуу аньсан сормуусны завсраар уул өөд харж байгаа харагдана. Тэр уулан дээр юу байдаг билээ. Хаврын цагаар охин ахуй үедээ Рацтай хамт тийшээ очиж байсан биз ээ. Магадгүй, тэр хоёр гар гараасаа хөтлөлцөн уулын энгэрээр гүйдэг байсан ч байх, тэр үед Пирош баясан инээдэг ч байсан байлгүй. Рац нөгөө ертөнцөд одохдоо инээдийг нь хамт аваад явчихсан учраас инээхээ больсон байх. Чимээнээс ч болоод сэрээ юү? Эсхүл тахиа ч сэрээчихсэн байж мэднэ. Одоо тэр сэрүүн хэвтэж, өнгөрснөө дурсан бодсоор л байна. Нэгэн үе тэр өөрөө «Пиодо-экспортод» зориулсан хөргөгч савны үйлдвэр дээр ажиллаж байлаа. Тэнд түүнээс өөр байшин байсангүй. Эргэн тойрон ногоон мод. Тэр өөд зол жаргалаар бялхан, хэд хэдэн удаа гүйж байж билээ. Тэндхийн алим, гүйлсний ихийг яана!

	Хөөрхий муу ээж минь. Түүнд хэчнээн өрөвдөлтэй санагдавч ямар ч байсан эндээс нүүхээс өөр аргагүй. Байрандаа ванн үгүйдээ ч тэр биш. Хэрвээ больё л гэвэл байрандаа ванны өрөө залган барьж, тоноглох буюу эсхүл гал тогооны өрөөний нэг хэсгийг хааж хийсэн ч болох л байна. Байшин барих тухайд ярих юм бол Шани маш хурдан бодож барилгын материал л өгвөл дор нь яаж юу хийхийг амархан бодож ганцаараа ч барьж чадна.

	Тэр, байшин барихыг сайн мэдэх боловч хүний юу бодож байгааг тааж эс мэднэ. Аль хэдийн, эцгийгээ амьд байхад, Шани балчир байж, мод чулуугаар маш чадмаг нарийн барьсан байшинг аав нь үзэхдээ хүүгийнхээ гарын дүйг гайхан баярладаг сан. Хүмүүсийн ярих нь бурхан зургаан өдрийн дотор ертөнцийг бүтээж, дараа нь тэндээ жаргалтай суурьшсан гэдэг. Хүн цулгай газар өөрийн гараар бүтээн босгосон өндөр байшин, цайз юугаан хараад зүрх сэтгэл нь баяр баясгалангаар дүүрч хашхирахад ч бэлэн, хүүхэд шиг дэвхцэн бүжиглэхээс ч буцдаггүй юм. Юуны тулд хөдөлмөрлөж байгааг тэнгэр мэдэж, үүнээс өмнө хоосон байсан зүйлийг яаж өөрчлөхийг тэнгэр мэднэ. Бурхан эхлээд бүгдээрээ нүдэнд харагдаж байхын тулд гэрийг соёрхож, дараа нь газар, усыг... Тэр ч гэсэн адил. Ямар нэг юмыг барих болбол тэр өөрөө чадна, харин Пирошийн юу бодож байгааг бол эс мэднэ.

	Рацын тухай л дандаа бодож байх шиг байна. Өөр хэнийгээ бодох бил ээ? Рацыг байхад ямар ч зовлон мэддэггүй байжээ. Өөрийн төрсөн эхээ мэдэхгүй ч гэсэн хойд эх нь сайн хүн дайралдаж, Обудад Терушийг муу хэлж байсан хүнгүй. Пирошийг муухай харж ч байсангүй. Харин Пирош төрсөн охин нь байсан бол Теруш тийм байгаагүй байх. Пирошийн эцэг хөгшин Ковач, томоотой хүн байж, хүнээр муугаа дуудуулж байсангүй. Тэр ууж идэх дуртай, охиноо эрхлүүлдэг. Терушийнхээ хоёр дахь нөхөртэй ч ая зан сайтай байжээ. Тэд Пирошийг Рацтай суулгасан нь ч зөв болсон юм! Йолан ярихдаа Пирош Рацаасаа илүү ихээр суух гэж зүтгэж байсан гэдэг. Ганцхан энэ ч гэсэн Рацад тун хайртай байсныг харуулж байна. Ээж ярихдаа Рац царай муутай, тун туранхай, үргэлж ханиалгаж байсан гэдэг. Гэвч хүний сэтгэлийг үүгээр мэдэж болох биш дээ! Хүн ер нь ямар юманд дурладгийг хэн тааж хэлэх юм бэ? Бие барсны дараа Пирош ингэж их гуньхарч байхыг харахад лав тэрүүнд Рац муугүй байсных даа. Пирош заримдаа ном уншин сууснаа, нүдээ аньж юм бодож, санаа алдаад дахин үргэлжлүүлэн уншина. Магадгүй Рац тэр хоёр оройн цагаар хамт ном уншиж, одоо анхных нь нөхөр хамт байхгүйг үгүйлж байгаа биз ээ.

	Үгүй, хамаг хэрэг халуун уснаас болж байгаа ч юм биш, энэ районоос, энэ Обудаас нүүх хэрэгтэй. Эндээс бид нүүх л юм бол нүдний өмнө уул үзэгдэхгүй Пирош ч сэтгэлээ зовоож байхаа болино. Одоо юу бодож байгаа бол, сонирхох сон. Моддын завсраар хэнийг ч олж үзэхгүй, юугаа харна вэ? Одоо түүнийг ямар бодол зовоож байгаа юм бол. Эндхийн ялих шалихгүй зүйл бүхэн түүнд бүхнийг бодогдуулна. Тэнд харагдаж байгаа сүмд Пирош лав Рацтай ураг холбосон байх. Хүүр оршуулгын жижиг газар түүний булш нь байгаа.

	Энд Пирошийг бүгдээрээ танина, бүгд мэндчилнэ, тоолуурын нь хэмжээг тодорхойлдог байсан болохоор нөхрийг нь айл болгонд мэднэ. Үгүй, ямар ч байлаа, юу ч боллоо гэсэн Пирошийг эндээс явуулсан нь дээр! Хөөрхий муу ээж минь ганцаараа үлдэх нь. Яая ч гэх вэ дээ. Надад ганцхан амьдрал байна. Ээж маань үеэ өнгөрөөсөн, би дөнгөж эхэлж байна. Пирош бид эндээс нүүхгүй л юм бол энд ямар ч олигтой юм болохгүй. Хоёр эмэгтэй хоорондоо таарахгүй, нэг нь нэгийг хийж байхад нөгөөдөх нь нөгөөг хийдэгтээ ч тэр биш. Пирош ааш зан муутай биш, ээжид ямар ч муу үг хэлэхгүй, харин өөрийг нь төлөөлж юм хийвэл хадам эх дургүйцнэ. Тэрнээс биш тэр минь номой хүн. Рацаас болж л нүүнэ. Би эндээс Пирош, түүний тухай бага ч гэсэн ярьж, ядаж нэрийг нь дурсдаг ч болоосой. Даанч үгүй юм... Нэгэн өдөр зугаалгын дараа танил хүмүүстэй тааралдахгүйн тулд хөлөг онгоцны үйлдвэрийн зүг яваад «чиний анхны чинь нөхөр ямар хүн байсан бэ?» гэж эхнэрээсээ асуужээ.

	Өнгөрсөн жил Пирош монос цэцэглэж байсан цаг, моносны мөчир атгасан байлаа. Мөчрийн үзүүрийг амандаа зууж, алс тэртээ зүг хараад юу ч хэлсэнгүй. Нүд нь «Шани чи энэ тухай юу ч битгий асуу. Надад зовлонтой байна. Ерөөсөө битгий асуу. Рац гэдэг надад ямар хүн байсныг би яалаа ч гэсэн ярьж чадахгүй» гэж хэлмээр санагдсан ажээ.

	Слесарьч Чако Пирошийн дэргэдүүр хэчнээн ч эргэлдлээ дээ, тэр битгий хэл янаг амрагийн захиа бичиж, хөршөө явуулж өөртэйгөө суулгуулахаар ятгуулж байсан. Гэсэн ч Шани өчүүхэн ч уурлаж байсангүй. Чакотой уулзсан цагтаа элдвийг ярьж, сонин юутай, ажил нь ямар байгааг сонирхдог байлаа. Гэхдээ ярилцах зуур «Чи ямар мал шиг юм бэ? Чамд Пирош хэрэгтэй юм биз дээ. Чи хоёр чихээ үздэггүйтэй адил түүний барааг нь олж харахгүй юм чинь, ямар ч байсан тэр маань минийх болно» гэж дотроо боддог байжээ. Пирошийг бас нэгэн цагдаа эргүүлдэг байлаа. Чаког бодвол боловсролтой хүн байв. Тэр цагдаа Пирошийн нохойд хайртайг мэддэг байсан тул үргэлж нохойтой зугаална. Тэр хоёр нохойгоо дагуулан явж нэг газар очоод нохойгоо юм үзүүл гэж шаардана. Хэрэв Пирош юм хэлбэл цагдаа нохойн нэгэн адил, суваг дээгүүр ч үсрэхэд бэлэн байлаа. Гэвч тэр Пирошид хэрэггүй хүн байжээ.

	Шани цагдаад уурладаг ч үгүй, мөн Пирошдоо хамгийн зөөлнөөс нь авч өгөхөөр талхаа хуруугаараа хатгаж үзэхээс ч буцахгүй мухлагийн худалдагчид ч уцаарладаггүй. Гэвч Пирошид Рацаас өөр хэнд ч хэрэггүй байжээ.

	Ажиллаж байсан барилга дээр нь Рацыг сайн мэддэг хүмүүс байсан боловч Шани хэнээс ч түүний тухай асууж байсангүй. Муу хүн байсан бол хов жив дороо тархдаг Обудад дуулдах л байсан. Ингэж бодоход Рац муу хүн байсангүй, тэгээд ч түүний хойноос Пирош их гуньж байна даа. Гуниглаагүй л юм бол урьдах амьдралынх нь тухай дурсахад яалаа гэж л зүс нь барайх билээ.

	Нэгэн удаа Пирош Шанитай хамт харихаар талбай хүрч яваад санамсаргүй Пирош Рац хоёрын хамт амьдарч байсан Сёле гудамжинд орсон юм. Тэгэхэд тэр дороо ажиглаж мэдээд тэрийгээ хөтөлж, өнөөх гудамжнаас даруй эргэжээ. Тэгэхээр урьд өмнө Рацтай хамт жаргалтай, сайхан амьдарч байсан хуучин байраа сэтгэл тайван харж чаддаггүй ажээ.

	Эндээс нүүх л юм бол өнгөрснийг мартахад Пирошид хялбар болно. Шани л зүрхэлбэл Юткаг ээжтэйгээ хамт үлдээе гэж гуйх сан. Эмгэн ганцаараа байж үзээ ч үгүй юм. Хүүхдэд ч гэсэн зүгээр сэн. Шани өөрөө энд өссөн, хашаа томтой, дураараа тоглож байж болно. Харин үүнийгээ яаж хэлье дээ байз? Ээж нь охин руугаа хараад эцгийн амьдын дурсгал байна гэж боддог. Энэ охин ч эцгийгээ яг дуурайсан юм байна гэж ярина. Пироштой суухдаа Юткаг бид хоёрт тээглэнэ байх гэж бодсонгүй. Урьд өмнө хэзээ ч үзээгүй Рацыг, Юткаг хармагц үзэж, бидэнтэй хамт амьдарч, энэ ширээнд хамт сууж байгаа юм шиг байх болжээ. Ийм иймээс охиноо энд орхиоч гэж эхнэртээ хэлж үл зүрхэлнэ. Ямар ч байлаа гэсэн эхнэр маань үүнийг яасан ч зөвшөөрөхгүй гэж бат итгэнэ. Энэ ярианаас болж дэмий юм болох биз ээ. Ая тавтай байвал бусад нь ч яамай гээд юу ч болж байсан анзаардаггүй байдал гаргана. Тэр, Пирошоо улам улмаар хайрлана. Пирошийн хуруу нь урт, нүд нь ухаалаг, инээмсэглэх нь ховор. Түүнтэйгээ хамт байх нь Шанид тун жаргалтай ажээ. Шанид нь ямар нэг зовлон тохиолдвол Пирош арга нь тасарч уйлж унжин гутрахгүй, өөрт нь тусална гэж найдна.

	Шани Пирошийг тэгж их хайрлаагүй сэн бол Рацын тухай тэгж их бодохгүй сэн. Гэтэл түүнийг дурсахгүй өнгөрөх ганц ч өдөр байсангүй. Нэгэн өдөр Пирош үсийг нь илэхдээ «Чиний үс яасан цайвар юм бэ?» гэж хэлээд туг үсээр хуруугаа ороон үсэнд наалдсан зүйлийг аяархан авчээ. Өөрөө цайвар үстэй, Рац бол хүрэвтэр үстэй, дунд зэргийн нуруутай, хянган хамартай, цэнхэр нүдтэй өвөл ч гэсэн царай нь хүрэл шиг харагдана. Гэтэл миний арьс сул биетэй хүнийх шиг цонхигор цагаан, нуруу шон шиг горзгор, яагаад иймэрхүү төрснийг чөтгөр л мэдэх биз ээ.

	Нэгэн өдөр инженер нь Шанид хугацаанаас нь өмнө барилгаа барьж дуусах юм бол, хүссэн зүйлээ хэлээрэй гэжээ. Бололцоогүй юмыг гуйхгүй нь мэдээж. Манай үйлдвэрийнхэн Кебаны шинэ байрнаас арван найман сууц авна гэсэн. Обудаас хол байдаг тэр газарт шинэ сууц өгөх л юм бол баяртай нүүнэ. Ээж маань ганцаараа байх болох нь ээ гэж миний сэтгэлийг зовоохоо байя гээд Пирош Юткагаа энд орхивол аштай юу. Юткаг харахгүй баймаар ч байх юм. Пирош юу гэх бол. Пирошид энэ тухай яаж хэлье дээ байз. Дахиад л гуньхарч хуруун дахь гэрлэлтийн бөгжөө оролдохоор нь би тэсэлгүй гараад явчихна. Нэгэн намар оршуулгын газар очих уу? Очвол талийгаачдынхаа шарилыг үргэлж эргэж зул өргөдөг ээжийг минь аваад явахгүй юу гэж асуусан шигээ юм болно. Тэгэхэд Пирош хэсэг дуугүй байснаа оршуулгын газар луу очихгүй, би хаашаа ч явахгүй гэж билээ. Миний уур хүрч ууртаа би бүтэн хоёр маж1 мод хагалсан шүү. Шанийн санаа сэтгэл тэгэхэд эвгүй болсон. Эхнэр маань нас нөгчсөн нөхрөө тэгж их хайрлаж байгаа нь яасан ч зовлонтой юм бэ! «Дөчин хоёртойдоо нас нөгчив» гэсэн бичиг бүхий загалмай харж чадахгүйдээ Пирош оршуулгын газар очихгүй гэв.

	Үүний урьд зөвхөн эх маань л ёстой хайр сэтгэлээ гаргадаг юм байна гэж санадаг байжээ. Гэтэл түүний хайр сэтгэл Пирошийн дэргэд юу ч биш ажээ. Ээж оршуулгын газар байнга очиж, цэцэг тавьж, эцгийн булшны дэргэд уйлан сууна. Нөхөртэйгөө хэрхэн сууснаа, хуримын орой тэднийх ямар хоол бэлдсэнээ ярьж хуримынхаа гоёлыг ч авдраасаа гаргаж өмсөөд толинд хардаг сан. Аавын анхны бэлэг - сарнай цэцэгтэй толийг их хайрладаг сан. Гэтэл Пирош дуугүй л байхаас биш, юу ч эс ярина. Хэрвээ энэ тухайгаа яривал Шанийн дургүй хүрлээ ч гэсэн сэтгэл нь уужирч, хөнгөн болдгийн адил басаж баярлах сан. Пирош анхны нөхрийнхөө бэлэг дурсгалаас алийг нь ч эс хадгална. Бодвоос сэтгэлд нь амьд хэвээрээ санагддагаас тэр биз ээ. Хуримынхаа дараа энд нүүж ирэхдээ хуучин байшингаасаа Рацын юмыг авчирсангүй, тэр битгий хэл хуримын нь бөгж ч алга болсон байсан. Нүүж ирэхийнх нь урьд өдөр номын дашингын доод талд боодолтой хэсэг ном байхыг Шани санаандгүй харжээ. Дан адал явдлын тухай ном байлаа. Энэ лав нөхрийнх нь ном байна даа гэж Шани боджээ. Тэгээд ч ном болгон дээр «Ференц Рац» гэж бичээстэй байлаа. Шани шинэ байранд аваачихаар хайрцагт хийтэл, санаандгүй Пирош номыг гараас нь авч ширээн дээр хаяжээ. Тэгтэл хайч авч боодлыг нь хайчилж задлаад номыг нэг нэгээр нь гал руу хийв. Гал ихэдсэн тул пийшин дээр буцалж байгаа шөлийг авахаас өөр аргагүй байсан билээ. Пирош хэсэг зуур дуугүй байснаа, Шанид ойртон ирж хүзүүгээр нь тэврэн авчээ. Ингээд толгойгоо дээш өргөхөд нь харвал уйлсан байжээ. Анхныхаа нөхөрт их хайртай учир номыг нь ч миний номтой холих дургүй байжээ. Гэвч би адал явдалт ном сонирхдоггүй уран зохиол сонирхдог юм.

	Гудамж аажмаар хөл хөдөлгөөнтэй болж эхэллээ. Шани дахиад л эхнэрээ сэмхэн харав. Түүний нүдний сормуусанд нь нулимс гялтганана. Яая гэх вэ? Ийм байсан цагт инженертэйгээ ярьж, ажлаа хийе. Барилгаа зургаан долоо хоногийн өмнө дуусгаж, тэгээд эхнэртэйгээ хамт Кёбанид нүүж очно. Энэ бүгдийг эмхлүүлсээр байтал хүүхэд төрөх болно. Тэр үед Пирош Рацын тухай, мөн Юткагийн тухай ч тэгж их бодохоо болино байх. Магадгүй Юткаг ээжтэй ч орхино биз! Юу болоод ээж энэ өрөөнд алим оруулж ирсэн юм бол. Хамаг агаар алимаар сэнгэнэж байна.

	Пирош нойрон дундаа эргэх зуур Шанийг шахжээ. Хажуугаас төөнөх эхнэрийнхээ дулаан биеийг мэдрэхүйеэ нойрондоо улам дарагдлаа.

	Энэ хүүхэн Рацтай ингэж л унтдаг байсан гэж үү? Сэтгэлээс огт салахгүй юм. Нэг бодол дандаа орж ирээд байх юм. Энэ орон дээр хоёул биш, гурвуулаа унтаж байна гэж үү дээ? Бэлэвсэн эхнэртэй суусны хэрэггүй гэж ээж дэмий ч ярьсангүй ажээ. Гэвч сэтгэлд Пирош л бодогдсон болохоор яая гэх вэ?

	 

	 

	Алиа салбадай орон дээрээс унав. Ютка айжээ. Алиалагч дандаа түүнтэй хамт унтдаг байлаа. Унтахаар хэвтүүлэх болгонд нь Ютка эхлээд түүнийг хажуудаа хучдаг байжээ. «Хөөрхий муу Мориц унтах гэнэ» гэж эцэг нь үргэлж хэлдэг байв. Өөрийнх нь мэдэхээс Мориц дандаа л хамт байжээ. Ютка гадаа болж байгаа явдлыг цонхоор ажигласнаа дуурайлган янз бүрийн тоглоом санаачлан алиалагчтайгаа тоглоно. Алиалагч нь хэдий эрэгтэй хүүхэд боловч бэр болгож тоглоно. Түүнд хуримын хувцас өмсгөж гоёно. Нэгэн өдөр алиалагчаа гутлын хайрцагт хийж, дээр нь томоо загалмай зураад дуу дуулж ширээ тойруулснаа дараа нь хашаанд гаргаж оршуулахаар нүх ухах гэтэл хөрш авгай нь хараад муу ёр шүү гэж хэлжээ. Тэгэхээр нь зовсондоо алиалагчаа өрөөндөө оруулж, аавынхаа орны дор бүр цаана хийгээд, орны хөл дээр хэрээс тэмдэг зуржээ. Дараа нь аав үхэв. Магадгүй, Морицийг оршуулж тоглосны хэрэггүй байсан байх.

	Удахгүй эрэгтэй ч юм уу, эмэгтэй ч юм уу дүүтэй болно гэж өчигдөр ээж нь энэ тухай ярьж байхыг Ютка дуулжээ. Шани ахын ээж «...тэгээд яагаа вэ» гэж хэлээд холтос оруулахаар гадаа гараад хормогчиндоо хийж авчирсан байв. Шани ах гайхаж чанга исгэрсэн учир хоолой нь эвгүйтэх вий гэж Ютка айжээ. Ээж нь дуугүй байгаа мөртөө тун баяртай харагдана. Ээж нь хэчнээн их баяртай байгааг Шани ах, түүний эх нь ч мэдэхгүй байлаа. Саяхан Шани ах хуралд, түүний ээж сүмд мөргөхөөр явсан хойно ээж ганцаараа үлдээд, толины өмнө бүжиглэж, дараа нь гараараа нүүрээ дарж: «А-а-а!» гэж хашхирч билээ. Өвдөж зовсондоо биш баярласандаа ингэсэн юм. Юткагийн сургуулийн хүүхдүүд бүгдээрээ эрэгтэй, эмэгтэй дүүтэй, одоо Ютка бас дүүтэй болно. Ганцхан дүүг нь өөртэй нь адилгүй шал өөрөөр дуудна даа. Өөрийг нь Юдит Рац гэдэг. Гэтэл түүнийг Шандор Кешерё юм уу, Пирошка Кешерё гэнэ. Энэ ч тун тусгүй юм даа.

	Эд удахгүй нүүх нь, энэ л тоогүй. Хуучин байранд ийм сайхан хашаа байсангүй. Энд ногооны газартайгаас гадна Шани ахын ээж энэ зун тарьсан бөөрөлзгөнө ургана гэсэн. Гал тогооны зуны өрөөнд яаж ч тоглосон болно. Тэнд яг л театр шиг гурван ханатай, дөрөв дэх нь байхгүй учраас тайзан дээрх шиг дуулж, тоглож болно. Эндээс нүүдэг нь тоогүйеэ. Намайг бас л хугацаа сунгасан бүлэгт оруулж дахиад л би тэнд хооллож байх болно. Гэтэл Шани ахын ээж тун сайхан хоол хийх юм. Тэр доош тонгойн Морицийг (тоглоом) авахаа зүрхэлсэнгүй. Шани ахын ээж унтаагүй байгаад, мэдчихвэл яана гэж боджээ.

	Энэ марзан тоглоом байхгүй бол Ютка унтаж чадахгүй. Охин тоглоомтойгоо ярьдаг байлаа. Эцгийг нь үхсэнээс хойш Мориц аав нь болсныг ээж нь ч мэдэхгүй байв. Үнэнийг хэлэхэд Мориц аавтай нь ч адилхан юм шиг. Гагцхүү аав нь цагаан байсан ажээ. Шани ах бол баавгайтай адил билээ.

	Шани ах өөрт нь юу ч авчрахаа больсон байлаа. Ээжтэй нь суугаагүй байхдаа Шани ах өөрийг нь заримдаа кинонд авч явдаг, мөн нэг удаа цирк үзүүлсэн, дараа нь эрдэнэ шишийн гурилаар хийсэн хайрмаг авч өгчээ. Хэдийгээр дургүй ч гэсэн Шани ахыгаа гомдоохгүйн тулд бүгдийг идэж орхижээ. Юткагийн найз охин Кати Надь, Шани ахтай гудамжинд дайралдаж мэндлэхдээ түүнээс «Энэ чиний шинэ аав чинь үү?» гэж асуужээ. Шани ах тонгойж, түүнийг үнсээд бас мөхөөлдөсний мөнгө өгсөн удаа бий. Тэр найз охиндоо юу гэж хэлэхээ мэдэхгүй байлаа. Учир нь төрсөн эцэг маань л миний аав байсан юм даа. Одоо түүний аав нь Шани ах биш, харин Мориц болжээ. «Эд эхлээд сайн л байдаг юм». Миний хойд эцэг ч анхандаа сайн хүн байсан. Тэгсэн чинь сүүлдээ зоддог болсон. Надад хамгийн аятайхан байсан нь ээжтэй суугаагүй байсан үе нь юм гэж Кати Надь ярьжээ. За тэгээд өөрсдийн хүүхэдтэй болбол уу өнгөр өө, гээд Кати толгой сэгсрэхэд Ютка найз охиноо итгэхгүй байлаа. Одоо тэгвэл тэгж боддог боллоо. Энэ намраас л намайг зодож эхэлнэ байх даа. Ээж удахгүй нялх хүүхэдтэй болно.

	Аавыг оршуулсны дараа түүний хамаг юмыг ээж комиссын дэлгүүрт аваачиж өгсөн. Зарим зүйлийг аавын дүү Ицуш эгчид өгсөн. Ээж бид хоёр оршуулгын газраас эргэж ирсэн хойно унтахын өмнөхөн ээж аавын хураасан орны өмнө дуугүй зогсож байсан. «Та юугаа хар аа вэ?» гэж Юткаг асуухад ээж нь буруу харж юу ч хэлээгүй ажээ. Ээж яагаад аавд дургүй байв аа?

	Ютка юм уумаар санагдана. Сэрээгүй сэн бол юм уумаар санагдахгүй дээ. Нойрноос сэрэх л юм бол бие засмаар, эсвэл юм уумаар санагдана. Жорлон хашааны хамгийн цаад буланд хол, тэгээд бас гадаа хүйтэн. Юм ууя гэвэл гал тогооны өрөөнд орно. Босвол Шани ахын ээж харчихна. Их үлгэр мэддэг эмгэн дээ. Өчигдөр үдэш жил болгон зул сарын өмнө цасан дээр мөр гаргадаг сүмийг гурав тойрсноо баяр болмогц хаашаа ч юм алга болчихдог толгойгүй, урт хөлтэй ямар нэг амьтны тухай ярьж билээ. Шани ахын ээж цааш нь юу болдог тухай ярих гэтэл галын өрөөнд ээж нь орж ирээд, хүүхдэд дэмий юм яриад гэсэн. Тэгэнгүүт Шани ахын ээж тэр даруй өрөөндөө орж үглэн, юм эрж гарчээ. Ютка оройн хоолоо идэж дуустлаа толгойгүй, урт хөлт ямар амьтан байдаг бол, түүний тухай хүүхдэд яагаад ярьж болдоггүй юм бол. Толгойгүй амьтан чинь хэнтэй адил бол. Аавын хөл бас л урт байсан. Тэр битгий хэл авсанд хийсэн байхад хөлийн нь урт мэдэгдэж байсан. Тэр ааваасаа өчүүхэн ч айдаггүй байлаа. Харин яагаад үхсэнийг мэдэхгүй байв. Өчигдөрхөн бүгдтэй нь юм ярьж байсан хүн маргааш нь ганц үг ч хэлж чаддаггүй болдог. Яагаад тэгдэг юм бол? Шани ахын ээж надтай хамт арван нэгдүгээр сард оршуулгын газар очиход ээж яваагүй. Тэр хоёр авчирсан цэцгээ булшин дээр тавихдаа эхлээд Шани ахын ээжийн нөхрийн шарил дээр тавьж, зул өргөөд дараа нь аавынх нь булшин дээр очжээ. Аавын нь шарил анх оршуулснаасаа жижиг болсон байлаа. Шани ахын ээж Юткад яаж мөргөдгийг зааж өгч, охин сайхан үгтэй маани уншиж сурчээ. Тэнд байх нь тэр хоёрт аятайхан ч санагджээ. Дараа нь Шани ахын ээж хулууны үр худалдан авч хоёулаа замын турш гэртээ ирэн иртлээ цөмлөө. Тэднийг гэртээ ирэхэд ээж нь мэдээгүй юм шиг ном уншиж сууж байв. Шани ах хашаанд мод хагалж, тэдний зүг зөвхөн толгойгоо дохив. Ютка оршуулгын газар ямар байснаа бүгдийг ярих гэтэл ээж нь сонсъё гэхгүй суудлаасаа босов.

	Тэгэхээр нь охин үзэж харснаа Шани ахдаа санаандгүй ярьж эхэлтэл битгий дэмий чалч гэж хашхирав. Охин зөвхөн Шани ахын ээжтэй хоцров. Тэр үдэш охин унтахаар эрт хэвтэв. Унтахын өмнө эх нь өрөөнд орж ирээд цэвэр агаар оруулсан эсэхийг асууж, унтахын өмнөхөн жаахан ч гэсэн цонх онгойлгохгүйгээр унтаж (хуучин байранд ээж дандаа тэгдэг байлаа) болохгүй гэхэд Шани ахын ээж: Энэ өрөө миний өрөө, би өөрөө мэднэ гэжээ. Тэгэхэд ээж нь юм хэлэхгүй дуугүй эргээд гарав. Өрөөнд цэвэр агаар оруулж байх нь хэрэгтэй, энэ тухай тэдэнд сургууль дээр нь ч ярьдаг байлаа. Харин Шани ахын эх цонхоо онгойлгох дургүй байв.

	Ээж, Шани ахын хамт шинэ байранд нүүж очихгүй байж болохгүй юм болов уу? Шани ахын ээж аль эртнээс энд сууж байгаа болохоор эндээ үлдэнэ дээ. Шани ах өөрийг нь дандаа хялалзаж хардаг боловч Кати Надийг ч гэсэн шинэ эцэг нь тэгж хардаг байх гэж бодоод Ютка тэсвэрлэнэ. Хэрвээ эмэгтэй ч юм уу, эрэгтэй ч юм уу дүүтэй болбол хүүхдүүд бүгдээрээ дүүтэй учир тийм ч хэцүү биш дээ. Гагцхүү ээж нь өөрт нь хайргүй, зөөлөн ч хардаггүй нь хачин. Урьд өмнө, Шани ахыг байхгүй байхад ээж нь бага ч болов Юткаг боддог байсан, тэгэхдээ аав нь илүү халамжилж байв. Үдшийн цагаар аав дуу дуулж өгч, заримдаа цахилгаан тоолуурын заалт бүртгэдэг шинэ дэвтэр авчирна. Нэгэн удаа гэдэс нь сүрхий өвдсөн үед хөлөө үзүүлсэн. Түүний хөлийн судас хөндий гоймон шиг бүдүүн, бас тэгээд хатуу, хөв хөх өнгөтэй байсан.

	Ээж зөвхөн Шани ахыг л хайрлах юм. Бас удахгүй гарах хүүхдэдээ хайртай байна байх даа. Шөнө хүчтэй шуурга болов. Оройн хоолоо идэж байхад шуурга эхэлжээ. Ээж, Шани хоёр өөрсдийнхөө өрөөнд, Ютка, Шани ахын эхтэй галын өрөөнд хоолложээ. Ээж нь өөртөө болон Шани ахад хөлдөөсөн шанцай шарж, Шани ахын ээж өөрт нь тугалын махаар хийсэн амттай хоол бэлдэж зөөхий дээгүүр нь хөврүүлжээ. Гэнэт хав харанхуй болж хашаа ч харагдахгүй, зөвхөн бутнууд бүдэг бадаг бүртийж байв. Шани ахын ээж цонхоороо гадагш хашаа руу шагайж харснаа, «харанхуй гэж хачин аягүй байна, тээр дээр тэнгэрт нэг нь гэрлийнхээ мөнгийг төлөхөө мартсанаас аав чинь гэрлийг нь унтраачихсан байх» гэж хэлээд инээлээ. Юткагийн нүд нулимсаар дүүрч тэнгэрт цахилгаан тоолуурын заасныг бичихийн тулд аав тун их явах хэрэгтэй байх даа гэж бодов. Шани ахын ээж ямар сайхан зантай юм бэ, цаг үргэлж түүнийг дурсаж, огт танихгүй шахам байж түүний тухай ярина. Гай болоход санамсаргүй байтал галын өрөөнд бохир таваг барьсаар ээж орж ирэв. Юуны тухай ярьж байгааг дуулсан ээж босгоны хавьцаа зогсож Шани ахын ээжийг анхааралтай харлаа. Эмээ ч гэсэн урдаас харж «Магадгүй, танай талийгаач чинь тэнгэрийн гэрэл унтраасан байх» гэж дахин хэлэв. Ээж үг ч хэлэлгүй ширээн дээр аяга тавгаа тавьж өрөөнөөс гарахдаа хаалга чанга хаясанд Шани ахын ээж цочив. Тэгэхэд Ютка эмгэнд ойртон очиж, хормогчоос нь барьж нүүр лүү нь харвал охиныг хайрласан хэвээрээ ажээ. Шани ахын ээж урсах нулимсаа арчин уйлна. Энэ үед тэнгэр чанга дуугарч цахилгаан цахилсанд хормын зуур харагдсан зузаан саарал үүл өндөгтэй зөөхийг хутгахад гардаг хөөс шиг харагджээ. Тэгээд бороо орж эхлээд удалгүй цонхоо хааж, унтахаар хэвтэцгээлээ. Шани ахын ээж «Чи тэнгэрт байгаа байшинг харж байна уу» гэж асуухад охин «тийм» гэж хариулав.

	Энэ үнэхээр үүл биш байшин, том саарал байшин байж магадгүй юм шүү. Саяхан кино мэдээнд үзсэн морины саравч ч байж мэднэ. «Харж байна уу?» Манай өвгөн ч гэсэн тэнд барилга барьж байгаа биз» гэж Шани ахын ээж үргэлжлүүлэн хэлжээ. Дараа нь хоёулаа унтаж, Ютка Шани ахын ээжид тун хайртай болсноо мэдэрчээ.

	Шөнө нь Шани ах түлээ хагалж, дараа нь охиныг элдэн хөөхөд ээж нь дуугүй л зогсон харж байна гэж муухай зүүдэлжээ. Зүүднээсээ айсан Ютка дороо сэрэв. Хэдийгээр тахиа дуугарсан боловч хашаанд харанхуй хэвээр байлаа. Ютка алиа салбадайгаа санаандгүй түлхэж орхисон нь шалан дээр дахин унав. Гэгээ орж, эмнэлгийн байшин ч харагдаж эхлэв. Шани ахын ээж унтаагүй бололтой, шуухитнах нь сонсогдохгүй байв.

	Ютка түүний зүг харвал эмгэн орон дээрээ өндийгөөд суучихсан, газар унасан алиалагчийг харж байлаа. Ютка бушуухан нүдээ аньж хөдөлгөөнгүй болсон боловч хожимджээ. Шани ахын ээж:

	— Наад тоглоомоо өөд нь ав, түүнгүйгээр унтаж чадах биш гэж хэлэв.

	Юткад дахиад л эвтэйхэн боллоо. Салбадай хажууд нь хэвтэнэ. 

	Энэ эмнэлэг хэчнээн том, сайхан юм бэ? Аав шинжилгээ хийлгэж тэнд хэвтэж байсан. Аавын өрөөний цонх Цементдяр гудамж руу харж байсан санагдаж байна.

	Хашаан дотор тахиа дуугарлаа. Энэ удаа дуугаа тасалсангүй бүгдэд дуулдахаар чанга хашхирлаа. Галын өрөөнөөс чимээ сонстоно. Үгүй энэ чинь тахиа байна. Ютка орон дээрээ суулаа.

	— Би эндээ үлдмээр байна гэж Ютка чанга хэллээ. «Ээж Шани ахтай нүүвэл би энд Шани ахын эхтэй үлдэнэ» гэж дотроо боджээ.

	Тэнгэрийн хаяа гэгээрлээ. Тахиа дуугарсаар. Шани ахын ээж дахиад л уйлав. Бас өчигдөр орой ч уйлж байсан. Ютка тоглоомоо тэвэрч ийш тийш тархсан шингэхэн буурал үсээ бөөгнүүлэн бөөрөнхийлж байгаа эмгэний хөдөлгөөнийг орны торын завсраар харлаа. Өглөө эрт, бүр хажууд юм шиг харагдах эмнэлгийн зүг эмгэн бас харна.

	— Өвөг эцэг чинь тэнд нас барсан юм. Одоо унт! гэж хэлэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номын Гарчиг

	I. Орос хэлнээс орчуулсан нь

	1. Арон Тамаши — АЗАРГАН БОРООТОЙ ШӨНӨ (А. Чойжилжавын орчуулга)

	2. Тибор Дери — ХАЙРЫН СЭТГЭЛ (Г. Амарын орчуулга)

	3. Имре Добози — ШИРҮҮН БОРОО (Г. Дашдаваагийн орчуулга)

	4. Магда Сабо — ТАХИАН ДУУНААР (Ц. Ононы орчуулга)

	5. Бела Иллеш — ЭХИЙН СЭТГЭЛ (Ц. Ононы орчуулга)

	6. Петер Вереш — ХОНЬЧ НОХОЙ (Ж. Хорлоогийн орчуулга)

	7. Вираг Мориц — ЭЛС (Г. Бошготын орчуулга)

	 

	II. Англи хэлнээс орчуулсан нь

	8. Жигмонд Мориц — ХОРВООГИЙН ХЯЗГААРТ ЮМ БҮХЭН САЙХАН (С. Уртнасангийн орчуулга)

	9. Гюла Иллес — ТЭШСЭН МИНЬ (Ц. Сумьяагийн орчуулга)

	10. Жено Хелтай — ЭРЛЭГ ЭМЧ ХОЁР (Ч. Насанбаярын орчуулга)

	11. Ференц Каринти — ЭМИЛ ДУКИЧИЙН ТӨРСӨН ӨДӨР (Б. Дамдины орчуулга)

“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номын Оршил

	Бүгд Найрамдах Унгар Ард улс фашизмын дарлалаас чөлөөлөгдөж эрх чөлөө, тусгаар тогтнолоо байлдан олж аваад үндэсний соёл, социалист утга зохиолыг бадруулан хөгж хэрлэх болсон юм. 

	Унгар бол эртний утга зохиолын баян сан, өв уламжлал бүхий улс. Унгарын утга зохиол төрөл зүйлийн хувьд олон янз бөгөөд үргэлжилсэн үгийн зохиол том томоор ч бий, жижиг авсаархан ч бий. 

	Фашизмын дарлалаас Унгарын чөлөөлөгдсөний 25 жилийн ойг тохиолдуулан хэвлэн гаргаж буй энэх хэр эмхэтгэлд Унгарын ахмад үеийн болоод дунд үеийн зохиолчдын уран бүтээлийн дээжис оров. 

	Тус номд нийтэлж буй Унгарын зохиолчдын бүтээл богино өгүүллэг хэрд тус тусдаа хөг аятай, амьдралын сонин сонин сэдвийг хөндөж бичсэн учраас ихэд сонирхолтой байна. Энэ номд дайн дажингүй энх мөнх амьдрах хүслэн, үзэл санаа бялхсан өгүүлэл ч орлоо, социалист шинэ улсаа цогцлон мандуулж байгаа шинэ хүний дүрийг товойлгосон чамбайхан өгүүллэг ч оров. 

	«Ширүүн бороо» гэдэг өгүүллэгийн эл эмхэтгэл бол социалист Унгарын зохиолчдын зохиол бүтээлээс зохих хэмжээгээр хамруулан оруулсан монгол хэлээр гарч буй анхны уран зохиолын цоморлог мөн. Уран зохиол бол амьдралын толь байдаг билээ. 

	Фашизмын гинжийг эгнэгт орхисон Унгарын 25 жилийн ойг бахархан тэмдэглэж Унгарын Кошут, Аттилы Иожеф нарын шагналтан Жигмонд Мориц, Петр Вереши, Аран Томаш, Гибор Дери, Бэла Иллеш зэрэг Унгарын нэр цуутай бусад зохиолчдын зохиолын дээжээс уншигч олондоо толилуулав. 

	 

	Ц. ШҮГЭР

	 


“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номын Хэвлэн нийтлэлийн мэдээлэл

	ШИРҮҮН БОРОО

	(Унгар зохиолын цоморлог)

	 

	УЛСЫН ХЭВЛЭЛИЙН ГАЗАР

	УЛААНБААТАР—1970

	 

	Редактор Ц. Шүгэр, Д. Нацагдорж

	Уран сайхны редактор В. Одгийв

	Техн. редактор Т. Тогтох

	Хянагч А. Дашням, Д. Дуламсүрэн

	 

	Өрөлтөд 1970 оны 3 дугаар сард. 

	Хэвлэлтэд 1970 оны 4 дүгээр сард. 

	 

	Цаасны хэмжээ 70X108. / 32. 

	Хэв. хуудас 6,25

	Хэв. нэгж хуудас 7,31. 

	Тооцооны хуудас 8,20

	 

	Хэвлэсэн тоо 3000

	 

	Хэв. Газ. № 76/70 

	Зах. № 78

	 

	Улсын хэвлэлийн газар. 

	Улаанбаатар, Их сургуулийн гудамж, 1. 

	 

	Сүхбаатарын нэрэмжит хэвлэлийн комбинат

	Улаанбаатар. Сүхбаатарын талбай, 2.

	
Заметки

		[←1]
	 Маж —- центнер. Унгарчууд модыг хүндийн хэмжээгээр хэмждэг ажээ.

